
MINUTI

Il-Minuti ta’ Laqgħa Nru 3 li saret nhar l-Erbgħa, 15 ta’ Novembru 2017 ġew ikkonfermati.

APPROVAZZJONI TAL-MEMBRI FIL-KUNSILL KONSULTATTIV DWAR L-AWTIŻMU

IĊ-CHAIRPERSON (l-Onor. Etienne Grech): L-ewwel item fuq l-aġenda huwa l-approvazzjoni tal-membri fil-Kunsill Konsultattiv dwar l-Awtiżmu u għal dan il-għan għandna magħna s-Segretarju Parlamentari għal Persuni b’Diżabilità u Anzjanità Attiva, l-Onor. Anthony Agius Decelis. Qabel ma nagħti l-kelma lis-Segretarju Parlamentari ninformakom li se niddiskutu dan is-suġġett in camera.

Il-mikrofoni ntfew u l-laqgħa tkompliet in camera.

IĊ-ĊHAIRPERSON: Nixtieq nirrapporta li ma kien hemm l-ebda oġġezzjoni għall-membri kollha, inkluż għaċ-Chairman tal-Kunsill. Għaldaqstant inħabbar li l-membri kollha f’dan il-Kunsill ġew approvati.

ONOR. ANTHONY AGIUS DECELIS (Segretarju Parlamentari għal Persuni b’Diżabilità u Anzjanità Attiva): Sur President, nirringrazzja lill-Kumitat Permanenti dwar l-Affarijiet Soċjali talli approva l-membri tal-Kunsill Konsultattiv dwar l-Awtiżmu. Aħna nwiegħdu li dan il-Kunsill se jibda jaħdem mill-aktar fis possibbli, b’Dr Alistair DeGaetano bħala ċ-Chairman tiegħu. Grazzi.


DISKUSSJONI U APPROVAZZJONI TAR-RAPPORT FUQ IL-POSSIBILITÀ TAL-KREMAZZJONI F’PAJJIŻNA MAĦRUĠ MILL-KUMITAT PERMANENTI DWAR L-AFFARIJIET SOĊJALI

IĊ-CHAIRPERSON: Illum se noħorġu r-rakkmandazzjonijiet tal-Kumitat dwar dan is-suġġett.

ONOR. CLAUDIO GRECH: Il-Kumitat għandu għalfejn jieħu pożizzjoni speċifika fuq il-kremazzjoni? Jien naħseb li l-Kumitat ra d-dokumentazzjoni li ġiet imressqa lilu hux hekk? Issa min-naħa tal-Oppożizzjoni żgur li rridu nikkonsultaw mal-grupp parlamentari tagħna biex nieħdu pożizzjoni fuq is-suġġett. (Interruzzjonijiet) Għallinqas aħna biex nieħdu pożizzjoni fuq il-kremazzjoni rridu niddiskutuha fil-grupp parlamentari tagħna. Ma nafx jekk in-naħa tal-Gvern għandhomx diġà pożizzjoni fuq dan is-suġġett? 

IĊ-CHAIRPERSON: Le, u anke aħna għadna ma ddiskutejnihiex fil-grupp parlamentari tagħna. Issa tixtiequ li forsi nagħmluhom aħna hawnhekk id-darba li ġejja jew inkella ...

ONOR. JUSTYNE CARUANA (Ministru għal Għawdex): Il-pożizzjoni tal-Kumitat Permanenti dwar l-Affarjiet Soċjali hija tal-Kumitat per se, jiġifieri la torbot naħa u lanqas torbot oħra. Dan bħal pereżempju fil-leġiżlatura l-oħra kien hemm rapporti li jibnu fuq il-leġiżlatura ta’ qabilha u kien hemm rapporti li jikkontradixxu rapporti li kienu saru f’leġiżlaturi preċedenti. Ir-rapport jiġbor fih id-diskussjoni li tkun saret fuq dak is-suġġett partikolari ħalli jekk eventwalment dak is-suġġett jitla’ fuq l-aġenda nazzjonali, minn naħa jew oħra, ikollok ċerta riċerka li tkun disponibbli. 

ONOR. KARL GOUDER: Kif inhu bħalissa r-rapport m’hemm l-ebda problema dwaru. Li naħseb li għandna bżonn hu ftit tal-gwida għal meta niġu għar-rakkmandazzjonijiet tagħna. Ir-rapport qrajnieh u jidher li huwa fidil ħafna lejn id-diskussjoni li kellna hawnhekk. 

IĊ-CHAIRPERSON: Pereżempju fuq ir-rapport li konna għamilna dwar il-Morning After Pill konna għamilna sett ta’ rakkmandazzjonijiet u l-Gvern m’għamilx eżattament dak li konna ssuġġerejna. Jiġifieri r-rapport ma jorbotx avolja jitqiegħed fuq il-Mejda tal-Kamra.

ONOR. JUSTYNE CARUANA: Mingħajr ma nnaqqas xejn mill-irwol u mill-importanza tal-Kumitat, dan huwa eżerċizzju ta’ diskussjoni li mbagħad ... Apparti minn hekk dawn ir-rapporti jgħinu ħafna lill-istudenti u dak li jkun jista’ isibhom fuq il-website tal-Parlament. Għandek ukoll il-librerija tal-Parlament li fiha ħafna rapporti interessanti li ntużaw matul is-snin ...

IĊ-CHAIRPERSON: X’taħsbu? Nippreparawhom għal darb’oħra?

ONOR. KARL GOUDER: Jien naħseb li għandna nibagħtuhom minn qabel lil xulxin permezz ta’ email ħalli mbagħad meta niġu għal-laqgħa li jmiss ikollna ...

IĊ-CHAIRPERSON: Din id-diskussjoni konna qegħdin immexxuha jien u l-Onor. Rosianne Cutajar. Li nistgħu nagħmlu hu li nniżżlu sett ta’ rakkmandazzjonijiet u nibagħtuhomkom permezz ta’ email. Imbagħad kull min irid ibiddel xi ħaġa jkun jista’ jagħmel hekk permezz tal-email. Issa nitlobkom biex titfu ftit il-mikrofoni biex inkomplu din id-diskussjoni off air.

(off mic)

IĊ-CHAIRPERSON: Mela wasalna fi tmiem ta’ laqgħa oħra tal-Kumitat Permanenti dwar l-Affarijiet Soċjali u għalhekk se naġġornaw għal data li tiġi mħabbra aktar ‘il quddiem. Nirringrazzjakom. 

[bookmark: _GoBack]Fis-6.32 p.m. il-Kumitat aġġorna għal data u b’aġenda li jiġu komunikati aktar tard.

